Stori Micheal

Roedd brawd Micheal, Thomas yn fachgen cyffredin yn ei arddegau a oedd yn mwynhau mynd i’r dafarn ac yn gweithio fel trydanwr. Dechreuodd ymddiddori mewn Islam pan oedd yn 19 oed a newidiodd yn raddol. Roedd yn mynnu y dylai ddefnyddio ei sosbannau ei hun i goginio ac roedd yn gwylltio gyda’i fam neu ei frawd am edrych ar y teledu a gwrando ar gerddoriaeth. Newidiodd ei enw a’i olwg ac fe gollodd ei brentisiaeth ar ôl mynegi safbwyntiau eithafol dro ar ôl tro yn y gwaith. Teithiodd dramor, gan ddweud wrth ei fam ei fod yn mynd i astudio Arabeg, ond y flwyddyn ganlynol fe ffoniodd i ddweud ei fod wedi ymuno a grŵp terfysgol. Yn fuan wedyn, cafodd ei ladd, a gwnaeth hynny chwalu byd ei fam a’i frawd. Darllenwch y llythyr torcalonnus y byddai Micheal wedi hoffi ei ysgrifennu at Thomas.

Annwyl Thomas,

Mae yna ddyddiau pan rydw i eisiau gweld dy wyneb eto, neu glywed dy lais unwaith eto. Ond yn fy nghalon, rwy’n teimlo rhyddhad nad wyt ti yma bellach, nad wyt ti’n gallu brifo unrhyw un arall. Rwy’n teimlo’n wael am feddwl fel hyn, ond wedyn pwy fyddai ddim? Rwy’n gofyn i fy hun yn aml a allwn i fod wedi gwneud mwy i dy rwystro di rhag gadael a gwneud yr hyn wnest ti; petawn i wedi codi llais yn gynt, fyddet ti’n dal yma heddiw?

Ti oedd fy mrawd mawr, wrth dyfu i fyny, roeddwn i’n edrych i fyny atat ti ac yn dy edmygu di, roeddet ti wastad yn cadw fy nghefn ac yn edrych ar fy ôl i. Wrth edrych yn ôl, mae’n rhyfedd iawn fy mod i’n dy weld di fel dieithryn erbyn y diwedd a thithau wedi bod yn ffrind gorau i mi pan roedden ni’n tyfu.

Wyt ti’n cofio bod dim modd ein gwahanu ni pan roedden ni’n tyfu? Roedden ni’n gwneud popeth gyda’n gilydd, yn chwarae gyda theganau ceir neu’n gwylio cartwnau yn blant, neu’n treulio pob noson allan ar ein BMXs gyda ffrindiau ar ôl yr ysgol pan roedden ni’n hŷn. Roedd bywyd mor ddibryder.

Ac wedyn, pan roedden ni’n hŷn, roedd hi fel petai’r cyfan o’i le. Camaist ti i fyny i rôl gŵr y tŷ pan adawodd dad ni, cefnogaist ti fi pan roedd mam yn yr ysbyty, a wnaeth pethau ddim gweithio gyda dy gariad. Roeddet ti mor ddig ar y pryd, ac roedd mam a fi yn gallu dy weld di’n dechrau mynd yn rhan o’r criw anghywir.

Roeddwn i’n gallu gweld dy fod yn anhapus ac yn waeth byth, yn anystywallt, dy weld yn dod adref mewn car heddlu. Yfed gormod. Byddai’n dda gen i petawn i wedi gallu gwneud pethau’n iawn i ti, rwy’n ei chael hi’n anodd nawr oherwydd fy mod i’n teimlo fy mod i wedi methu dy gefnogi di, pam na welais i faint o boen a dicter roeddet ti’n eu teimlo yn dy galon? 

Felly, oeddwn, gan dy fod yn gofyn, roeddwn i’n teimlo’n hapus pan roedd hi’n edrych fel petaet ti wedi canfod dy ffydd a llwybr newydd, roedd hi fel petaet ti wedi canfod pwrpas o’r newydd. Roeddwn i’n teimlo fy mod yn cael fy mrawd yn ôl eto, ac roeddet ti i weld yn iawn, ac yn hapus hefyd. Ond wedyn dechreuodd pethau newid er gwaeth, cwrddaist ti â phobl a oedd yn gweld dy fod ar goll ac a ddefnyddiodd hynny i dy lusgo di i mewn mor ddwfn nad oedd modd i ti ddod allan; roedd pob nos gartref yn troi’n ffrae, roedd yn flinedig ofnadwy.

Am beth roeddet ti’n chwilio nad oedden ni – fi, mam, dy ffrindiau, yn gallu ei roi i ti? 

Pryd ddechreuaist ti wrando ar y bobl yma yn hytrach na ni fel teulu?

Beth ddywedon nhw i dy newid di i fod yn rywun nad oedden ni’n ei nabod mwyach? Doedd y bobl yma ddim yn ffrindiau nac yn deulu i ti. Byddai’n dda gen i petawn i wedi gallu dy atal di rhag meddwl eu bod nhw. 

Wnest ti fyth aros i feddwl pa mor galed y byddai’r dewisiadau roeddet ti’n eu gwneud arna i, ar mam ac ar dy ffrindiau? 

Sut mae rhywun yn dweud wrth bobl bod ei frawd wedi bod yn derfysgwr? Sut mae ateb pan fyddan nhw’n gofyn, pam nad oedd modd dy rwystro di’n gynharach? 

Rwyf wedi dysgu casáu ôl-ddoethineb, oherwydd wrth edrych yn ôl, rwy’n gallu gweld yr holl newidiadau bach ynot ti yr oedden ni’n gwybod nad oedden nhw’n iawn, ond erbyn i ni sylweddoli, roedd hi’n rhy hwyr. Efallai, petawn i wedi dweud rhywbeth yn gynharach, cyn i’r bobl yma gael gafael a dy lusgo di i mewn yn rhy ddwfn, y byddet ti wedi gwrando?

Er mor anodd yw hi i ddweud hynny, rwy’n falch dy fod wedi mynd, ond rwyt ti’n gwybod y byddaf i’n gweld dy eisiau di bob amser, hynny yw, y brawd mawr y tyfais i fyny gydag ef, nid yr unigolyn y newidiaist ti i fod. 

Micheal

